
Ык буенда бер авыл бар
Исергәп исемнәре.
Табигате шундый матур,
Сөйкемле кешеләре.
Шат күңелле, ачык йөзле
Исергәпнең кызлары.
Иркен кырда иген игә
Алтын куллы уллары.

     Минем туган авылымның  барлыкка килү тарихы  18 нче гасырга барып тоташа. Тарих һәм әдәбият дәреслекләреннән укып белгән,1552 нче елда Иван Грозныйның Казан ханлыгын басып алуы белән  безнең авылның бабалары да таныш булган. Шул канлы вакыйгалардан соң, безнең төбәктә күчмә тормышта яшәгән башкортларга җир рәсми рәвештә беркетелә. Чыгышы белән башкортларның бөрҗән вәкилләре белән 18 нче гасыр башында хәзерге Исергәп авылының мәктәптән түбән өлешендәге урам җирләренә килеп урнаша. Исергәп, авыл буларак, 1795 нче ел белән искә алына: авылда 77 кеше яшәгәнлеге әйтелә, ә инде 50 елдан соң 1863 елда авылда 331 кеше булуы турында шулай ук документлар бар. Башкортлардан авылның исеме Исергәп (төрки чыганакларда “кызгану” дигән мәгънәне аңлата). Бүгенге көндә Балтач урамы, балтач ягы кебек микротопонимнарда  башкорт бабаларыбыздан калган атама һәм сүзләр сакланып калган. Элекке тарихи язмаларда башкорт фамилияләре дә булган: бу мәгълүматлар музей материалларында саклана. Авылның үткәнендә икенче вакыйга да бар. Казан якларыннан изелүгә, көчләп чукындырылуга дучар халык безнең төбәкләргә күчеш чорында 1750 нче елларда Арча районы Курсабаш авылыннан 8 гаилә хәзерге Казан урамында урнашып калган (бу урам халык телендә “Казан кешесе урамы” дип атала). Бүгенге көндә мин шушы урамда, Казан кешесе-Казан урамында яшим. Мин ирекле рәвештә минем бабаларым  да Казан ягыннан килгән дип әйтә алам. Чөнки әбием дә, аның апалары, абыйлары –барысы да шушы урамга тупланган булганнар. Кызганычка каршы, әбием үзенең нәсел шәҗәрәсен төгәл генә белми. Шулай булса да, мин үземне чукындырылудан качып килгән татарларның оныкчыгы дип исәплим. Тарих буенча барласаң, урыс изүенә каршы чыга алган, үзенең иреге өчен көрәшкә күтәрелгән халык, ерак юллар үтеп булса да, бәхет эзләгән. Ә минем нәселемдә  яңалыкка омтылыш, кемдер әзерне китереп биргәнне генә көтеп утырмаучылар хәтсез булган. Безнең белән бергә гомер итүче Ибәтова Фәүзия Шәфигулла кызы турында сөйләп китәсем килә. Минем әбием күп балалы гаиләдә үскән.  Бүгенге көндә әбием үзе генә калды, ләкин көн саен диярлек үзенең туганнары белән матур, тату яшәгәннәрен искә төшереп тора. Ул мәктәпнең 7сыйныф белеме белән педагогия училищесына укырга кергән. Хезмәт юлын төрле мәктәпләрдә башлангыч сыйныфларда укытудан башлаган. Ул таләпчән укытучы булган. Әле кайчакларда роленә кереп алгалый. Без кечкенәдән әбием белән өй эшләрен бергә эшләп өйрәндек. Әбиемнән башлаган эшне ахырына кадәр җиткерергә, нәтиҗәле эшләргә, иренмәскә өйрәндек. Фәүзия әбиебез матур итеп гармунда уйный, яшь чагында мандолинада да уйнаган. Кечкенә чакта әбием гел безне гармун уйнап, җырлата, биетә иде. Әтиебез дә моңлы итеп җырлый, җор телле. Безнең сеңлем белән җырга-биюгә булган сәләтебез әбиебездән-әтиебездән килә. Әбиебезнең җизнәсе Исергәп урта мәктәбенең танылган директоры Зыяров Әүхәди Мөхәммәткарип улы булган. Ул Бөек Ватан сугышында танкист булып катнашкан, бик күп хәрби бүләк һәм дәрәҗәләргә ия булган.  Әбиемнең апасы Сания апа да башлангыч сыйныф укучыларын укыткан. Әбием алар белән бер коллективта озак еллар эшләгән. Мәктәп гел беренче урыннарда барган, һәрвакыт тәртип, чисталык хөкем сөргән. Без бүгенге көндә Әүхәди абыйның энесе Җәмил абый өендә торабыз. Ә Җәмил абый “Урал” колхозының рәисе булып 80 нче елларга кадәр эшләгән. Мин шундый нәсел дәвамчысы булуым белән горурланам. Әлеге вакытта Баулы шәһәрендә яшәүче Зыяровлар һәм Ибәтовлар- күбесе минем туганнарым. Тагын бер мактанырлык кеше бар әле бездә. Әбиемнең кече апасы Тәзкирә апа,  лаеклы ялга киткәнче, Исергәп авылы китапханәсендә бөтен җанын биреп эшләгән. Без бәләкәй чакта ул исән иде әле. Тәзкирә апа район китапханәләре арасында беренчелекне бирмәгән. Ул чыгарган газета, бюллетеньнәр бөтен кешегә дә үрнәк булган. Ә иң яраткан  шөгыле -драмтүгәрәк оештыру һәм үзе спектакльләрдә уйнау. Якын-тирә авылларның берсе дә Тәзкирә апа оештырган спектакльләрне карамый калмаган. Аның белән бергә Зыяров Әмир абый да уйнаган. Мин әлеге иншаны язганда, Әмир абый язган китапның мәгълүматларын алдым. Ул Исергәп мәктәбендә эшләгәндә, авыл тарихын өйрәнгән, мәктәп музеен баетуда, авылның топонимикасын өйрәнүдә зур эш башкарган. Шигырь язмасам да, сәнгатьле итеп шигырьләр укырга яратам. Әбием Әмир абыйның мәдәният йорты сәхнәсеннән озын поэмаларны яттан сөйләвен, матур итеп җырлавын еш искә төшерә.  Фотоальбомнарда Тәзкирә апа белән Әмир абыйның спектакльләрдә төшкән фотосурәтләре бик күп. Сәнгатькә  тартылуыбыз белән без әбиемнең туганнарына рәхмәтлебез. Алардагы талант безнең каннарга да күчкән.
Яфракларны җил уйната
Җәйге матур көннәрдә.
Исергәптәй матур төбәк
Булмас башка җирләрдә.
    Авылыбызның матурлыгын, халкының батырлыгын, тырышлыгын тарих битләре дә сөйли. Ык буена, урманнар, әрәмәләр арасында утырган урын өчен көрәшләр булып торган. “19 гасыр уртасында канлы вакыйгалар: 1863 нче елда авылга җәзалау отряды килә, 40 кеше камчылар белән суктырыла. Җир өчен тарткалаш-бәрелеш 20 нче гасырның башларында  тынып тормый. Аның шаһите буларак “Даулы болыны” исеме 1773 елда кабынган Пугачев җитәкчелегендәге крестьяннар күтәрелешендә Баулы әйләнәсе дә бәрелешләр чолганышында кала. Бу көрәштә исергәплеләр дә катнаша, аларның җитәкчесе бу изге көрәштә һәлак була, аны авылның Балтач очында тау башына күмәләр һәм 200 ел буе бу каберне халык изгеләштереп, “Әүлия кабере” дип, кадерләп карап тора.” Мәчеткә йөрүче мөселманнар һәр елны анда изгеләрне искә алу көнендә дога кылалар. 
     Исергәп авылы тарихын өйрәнеп, шигъри-документаль китап язучы Шәмсуаров Камил абыйның хезмәтен укып чыгып та бик күп мәгълүмат алдым мин.  Ул китапта безнең Исергәп халкының элек-электән кушаматлы, җор телле булуы, ачлык елларында интегеп яшәсә дә, бер-берсенә хөрмәтле булуы языла. Шулай ук төрле елларда безнең авылда булган истәлекле вакыйгалар, фаҗигале хәллар сурәтләнә. Исергәпнең үткәнен белергә теләгән кешеләргә Шәмсуаров Камил абыйның һәм Зыяров Әмир абыйның хезмәтләрен өйрәнергә тәкъдим итәм.
     Ә бөтен татар дөньясына  Исергәп авылы, аның халкы турында авылдаш язучыбыз Миргазиян Юныс, аның энесе Вахит Юныс күп санлы китап һәм әдәби әсәрләрендә язып чыктылар. М.Юнысның Исергәпкә багышланган шигыре дә бар әле.
Әтәмбикәй, Чишмә башы, Ур, Балтач урамнары,
Их, кызларның каш сикертеп, елмая торганнары,
Их, буа, Алма бакчасы һәм Чаукалык таулары...
Кырлары һәм Ык буйлары һәм яшел урманнары,
Җилләре, яңгырлары һәм карлы бураннары...
...Мәктәпнең куян йортлары һәм биек баскычлары,
Гомерлеккә аннан алган белемнең ачкычлары,
Йөзләгән татар улларын укыткан мөгаллимнәр,
Шагалиев, Гобәев, Бакыев, Яруллиннар,
Сез үстергән яшь егетләр болытлардан биектә...
     М.Юнысның кайсы гына әсәрен укысаң да, Исергәп халкының сугышка кадәрге, аннан соңгы еллардагы матур тормышы, хатын-кызларының уңганлыгы, ир-атларының 70 төрле һөнәргә ия булуы белеп китәсең. Әтәмби урамыннан чыгып, дөнья гизгән, күргән-белгәннәрен Исергәп авылы, аның халкы белән капма-каршы яки янәшә куеп караган. Соңгы еллардагы язмаларында авыл халкын үткән заман белән чагыштырып, элекке төп халык янына теләсә кайлардан килеп утырган башка милләт вәкилләре өчен борчыла. Элек-электән килгән гореф-гадәтләрнең кими баруын ассызыклый. 
      Иншага бирелгән күләм аз булу сәбәпле, мин авылыбыздан чыккан танылган династияләр, оста җитәкчеләр, югары дәрәҗәгә ия булган укытучылар турында да язарга урын җиткерә алмыйм. Шулай булса да, мин туган авылым тарихын белүем, үз халкым белән горурлануым, үз нәселем эшләреннән үрнәк алып яшәвем белән мактана һәм шатлана алам.






